
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Khutbah pada hari ini bertajuk “Berusaha dan

Bertawakal”.

Sidang Jemaah yang dirahmati Allah,

Kita masih lagi berusaha untuk memerangi jangkitan wabak Covid-19. Berikutan
bilangan kes harian yang mencecah empat angka, Kerajaan telah memutuskan untuk
melaksanakan semula Perintah Kawalan Pergerakan di enam buah negeri termasuklah
Wilayah Persekutuan. Sememangnya, ia merupakan salah satu usaha yang perlu kita

semua laksanakan bagi membantu kerajaan dalam memulihkan kesihatan awam.

Allah SWT memerintahkan kita untuk berusaha dan setiap usaha yang kita lakukan itu

akan dinilai oleh Allah SWT sebagaimana firman-Nya dalam Surah al-Taubah ayat 105:

Maksudnya: “Dan katakanlah (wahai Muhammad): “Beramallah kamu (akan segala
yang diperintahkan), maka Allah dan Rasul-Nya serta orang-orang yang beriman akan
melihat apa yang kamu kerjakan; dan kamu akan dikembalikan kepada Allah Yang
Mengetahui perkara-perkara yang ghaib dan nyata, kemudian Dia menerangkan kepada
kamu apa yang telah kamu kerjakan”.

Sidang Jemaah yang dirahmati Allah,

Saya ingin menyeru kepada semua agar dapat mematuhi arahan dan perintah daripada
pihak berkuasa. Tanggungjawab kini terletak atas bahu masing-masing. Ingatlah
bahawa dengan ketaatan dan kepatuhan kita sebelum ini, kita pernah hampir berjaya
memerangi jangkitan wabak penyakit ini. Insya-Allah, jika kita sama-sama patuh dan
taat, kita pasti akan dapat mengekang penularan wabak ini dan kembali menjalani

kehidupan seperti biasa.

Ingatlah bahawa usaha kita untuk melawan pandemik Covid-19 termasuk dalam usaha

memelihara nyawa yang terkandung dalam Magasid al-Syariah. Usaha-usaha yang kita

lakukan ini hendaklah kita iring dengan doa, taubat, dan munajat kepada Allah SWT.
Mengadulah kepada Allah SWT dengan sebenar-benar pengaduan. Biarkan air mata
taubat dan penyesalan kita mengalir ketika bermunajat kepada Allah SWT. Setelah itu,
kita hendaklah bertawakallah kepada Allah SWT. Mudah-mudahan Allah SWT
mengangkat segera wabak penyakit ini dan seterusnya menyelamatkan kita semua dari

segala bentuk kesusahan dunia dan kesusahan di akhirat. Insya-Allah.

Firman Allah SWT:

Maksudnya: “Bagi tiap-tiap seorang ada malaikat penjaganya silih berganti dari
hadapannya dan dari belakangnya, yang mengawas dan menjaganya (dari sesuatu
bahaya) dengan perintah Allah. Sesungguhnya Allah tidak mengubah apa yang ada
pada sesuatu kaum sehingga mereka mengubah apa yang ada pada diri mereka sendiri.
Dan apabila Allah menghendaki untuk menimpakan kepada sesuatu kaum bala bencana
(disebabkan kesalahan mereka sendiri), maka tiada sesiapa pun yang dapat menolak
atau menahan apa yang ditetapkan-Nya itu, dan tidak ada sesiapa yang dapat menolong

dan melindungi mereka selain daripada-Nya”. (Surah al-Ra’du ayat 11)

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya
kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

